
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУРВАН ҮХЭЛ

	 

	I

	Намар цаг билээ.  Хоёр морин тэрэгтэй хүн, их замаар хатируулан явж байв.  Өмнө яваа морин тэргэнд нь хоёр эмэгтэй хүн сууж явсны нэг нь туранхай цагаан царайтай хатагтай, нөгөө нь гөлгөр ягаавтар царайтай тарган зарц авхай байв.  Тэр зарц авхай гуужиж бурзайсан шляп малгайн дороос унжисхийж явсан ширүүн богино үсээ уранхай бээлийтэй гоёмсог хуруугаараа засаж явав. Том зузаан алчуур нөмөрсөн түүний өндөр цээж цээлхэн амьсгалж, хурдан хөдөлгөөнтэй хар нүд нь түргэн түргэн, өнгөрч байгаа газрыг сүйх тэрэгний цонхоор ч нэг харж,  заримдаа хатагтайн царайг зөрүүхэн харсхийж,  заримдаа тэрэгний булангуудыг тойруулан харж явав. Хатагтайн тортой тонголзсон малгай,  өвдөг дээр нь хэвтээ гөлөг,  тэрэгний тэнцэл дээр тавиатай хайрцаг дээрх дэндийлсэн хөл,  тэр бүхэн нь зарц авхайн нүдний өмнө харагдаж явахын хамт дор нь тэрэгний нум хяхнан,  дээр нь хөвхний шил торжигнон явах нь үл мэдэгхэн сонстож явав. 

	Хатагтай гуай гараа өвдгөн дээрээ зөрүүлэн тавьж,  нүдээ аниад ардаа тавьсан жинтүү дээр бамбалзанхан,  нүүрээ бага зэрэг үрчийлгэсхийж,  аман дотроо ханиалгаж явав. Хатагтай,  толгойдоо оройвч өмсөж,  зөөлөн цагаан хүзүүгээ цэнхэр алчуураар ороосон байв. Оройвчоос цухуйсан өргөн хагалбартай боровтор шаргал үсний нь дунд дагзарсан халцгайтай байв. Аятайхан заслаг нимгэн шалхгар шаравтар царайнд нь жимгэр уруул,  тархай соромгор сормуус,  ягаан хацар,  шанаа зэрэг нь зохисон ажээ. 

	Аян замд өмсдөг цэмбэн нөмрөг нь элгэн дээр нь атирсан байв. Хатагтай нүдээ нээж яваа боловч царайг нь харахад эцэж алжаасан ерийн зүдүүртэй байдал илэрхий байв. 

	Эзний зарц,  улаач зөөлөн сандал дээрээ тохойлдон үүрэглэнхэн явснаа хойно нь хашхирч яваа нөгөө улаачаа хааяа эргэн харж,  тэргэнд хөллөсөн дөрвөн морио чанга зандран хашхирч хатируулан явж байв. Тэрэгний хоёр дугуйны гүнзгий өргөн мөр замын шулуухан шаварт зурайн үлдэнэ. Сэрүүхэн,  буурал огторгуйн чийглэг манан тал ба зам дагуу бутран замхарч байсан боловч сүйх тэргэн дотор бүгчимдэн,  элдэв шороо тоос,  үнэртэй ус холилдон үнэртэнэ. Өвчтэй авхай толгойгоо гэдийж,  нүдээ аажмаар харахад хөөрхөн хар нүд нь гялалзана. 

	— Бас л гэж хатагтай уцаарлан,  хөлдөө дөнгөж шүргэсэн зарц авхайн дээлийн хормойг турьхан гараараа зайлуулж эмзэг байдлаар амаа өмийлгөв. Матреша,  хоёр гараараа дээлийн хормойг татан зайлуулж товхийтэл босоод холдож суув. Түүний цайвар нүүр нь ягаан болов. Өвчтэй авхай сайхан хар нүдээрээ зарц авхайн хөдөлгөөнийг ажиглан харж явна. Хатагтай хоёр гараараа суудлаа тулж өндийн дээш суух гэснээ дээшлэн сууж чадсангүй. Тэгээд амаа өмийлгөж,  царайд нь чадалгүй хорсол төрж хувирав. «Чи,  надад тусалдаг ч болоосой доо!.. Ай,  хөөрхий дөө! Хэрэггүй ээ! Би, өөрөө чадна. Над дээр элдэв юм битгий овоол, чи нэмэр үзүүлж үзээч!.. Тус болохгүй бол ус битгий бол оо!..» гэв. Хатагтай, нүдээ аниад дахин түргэн харж, зарц авхай руу харав. Зарц авхай түүнийг харж, доод хөмхийгөө зуув. Хатагтай цээжний гүнээс хүндээр урт амьсгаа авсан боловч амьсгаа авч дуусалгүй ханиалгаж эхлэв. Хатагтай, хажуу тийш харж, нүүрээ атируулан хоёр гараараа цээжээ дарав. Ханиалгахаа зогсохоор дахин нүдээ аньж хөдөлгөөнгүй суув. Тэрэг, сүйх тэрэг хоёр тосгонд орж ирэв. Зарц авхай палигар бүдүүн гараа алчуур дороос гаргаад загалмайн хэлбэрээр наманчлан залбирав. 

	— Юу болов? гэж хатагтай асуув. 

	— Станц дээр ирж байна, эзэн минь гэв. 

	— Юунд наманчлаа вэ? гэж би асууж байна шүү дээ гэхлээр нь:

	— Сүм байна, эзэн минь гэв. 

	Өвчтэй авхай, сүйх тэрэгний цонхоор хараад, очиж явсан тосгоны том сүмийг ширтэн харж мөн залбиран наманчлав. 

	Сүйх тэрэг, нөгөө тэрэгний хамт станцын дэргэд зогсов. Нөгөө тэрэгнээс өвчтэй авхайн нөхөр нь докторын хамт гараад, сүйх тэрэгний дэргэд очив. 

	— Таны бие ямар байна? гэж доктор асуугаад, судсыг нь барив. 

	— Чи минь эцэж ядарч явна уу? гэж нөхөр нь франц хэлээр асуугаад буух уу? гэв. 

	Матреша, тэдний ярианд саад болохгүйн тулд боодолтой юмаа бариад, буланд шахагдан зогсож байв. 

	— Гайгүй дээ, хэвдээ байна. Би буухгүй ээ гэж өвчтэй авхай хариулав. 

	Нөхөр нь удалгүй станцын байшинд оров. Матреша сүйх тэрэгнээс буугаад, өсгийгөө өргөөд, шавар дундуур хашааны хаалга руу гүйв. 

	— Миний биеийг муу байна гээд өглөөнийхөө хоолыг идэлгүй явах юм бол эвгүй юм биш үү гэж өвчтэй авхай, цонхны дэргэд зогсож байсан докторт муухан инээмсэглэж хэлэв. 

	Доктор, түүнээс сэмхэн алхаагаар холдон холдсоор цааш станцын шатны гишгүүрээр хурдлан явчихад «Би тэднийхэнд ч хамаагүй дээ. Би ямар ч байсан тэдэнд хамаа юу байх вэ дээ. Бурхан минь ээ! гэж өвчтэй авхай өөртөө бодов. 

	— Эдуард Иванович аа! идэх, уух юмаа хайрцагт хийж өг гэж би хэллээ. Та энэ тухай юу гэж бодож байна? гэж өвчтэй авхайн нөхөр нь инээмсэглэн хоёр алгаа хавсран хэлэв. 

	— Зүйтэй гэж доктор хэлэв. 

	— Авхай минь яаж байна? гэж нөхөр нь урт амьсгаа авч нүдээ том харж, намхан дуугаар асуув. 

	— Түүнийг Италид хүргэж чадахгүй гэж би хэлсэн шүү дээ. Москва хүрээсэй бурхан минь. Ядаж ийм замаар явах гэдэг чинь хялбаргүй шүү дээ гэв. 

	— Тэгвэл яах билээ? Бурхан минь! Бурхан минь! гээд нөхөр нь гараараа нүдээ дарав. Гэтэл нэг хүн идэх уух юмтай хайрцаг авчрахад нааш нь өг гэв. 

	— Үлдэх хэрэгтэй байсан гэж доктор мөрөө хавчисхийв. 

	— Би яах ёстой байсан бэ? гэж нөхөр нь татгалзангуй хэлэхдээ, би түүнийг үлдээх гэж элдвээр оролдсон шүү дээ. Би хөрөнгө зардлын тухай, гэртээ үлдэж байгаа хүүхдүүдийнхээ болоод өөрийн ажил явдлын тухай ярьсан. Тэгэхэд түүнийг огт хүлээж аваагүй юм. Тэр минь гадаадад очоод эрүүл мэнд байх юм шиг бодож байна. Түүний байдлын тухай өөрт нь хэлбэл, түүнийг ална гэсэн юм шиг хэрэг болоод байгаа юм гэв. 

	— Василий Дмитрич ээ, энэ хүн ч өнгөрч гүйцжээ. Хүн болохоо больчихжээ. Үүнийг та мэдэх хэрэгтэй, уушгигүй хүн амьдарч чадахгүй шүү дээ. Уушги дахин ургадаггүй юм. Харамсалтай хүнд хэрэг байна даа. Гэвч яах вэ? Түүнийг үхтэл нь аль болохоор тайван байлгах явдал та бидний хэрэг юм. Бас лам хэрэгтэй. 

	— Ээ бурхан минь, та хүүхэнд минь сэтгэлээ чанга барьж явахыг нь хэлж надад тус болооч дээ. Юу болох бол болтугай. Би, үүнийг түүнд хэлэхгүй, тэр минь ямар сайн санаатайг та мэднэ шүү дээ гэв. 

	— Гэвч та өвөл болтол үлдээх гэж туршаад үз, эс тэгвэл аян замд муу хэрэг болж болно... гэж доктор толгойгоо сэгсрэн хориглосон байдлаар хэлэв. 

	— Аксюша, Аксюша аа! гэж хянагчийн хүүхэн толгой дээрээ цамцаа нөмрөөд байшингийн арын тавцан дээр гарч ирээд дэвхцэн, — Ширкиний авхайг харав уу? Дотрын өвчний улмаас гадаадад гарах гэж яваа юм гэнэ гэж час час хийсэн нарийхан дуугаар хашхирав. Би уушгины өвчтэй хүн ямар байдгийг ер үзээгүй юм сан гэв. 

	Аксюша, босгон дээр гараад, хоёул гар гараасаа барилцан, их хаалганаас цааш гүйлдлээ. Тэд ойртох тусам алхаагаа удаашруулан сүйх тэрэгний хажуугаар тойрч, тэрэгний нээлттэй цонхоор харав. Өвчтэй авхай тэд рүү харсан боловч, тэдний саваагүйтэж явааг мэдээд, царайгаа урвуулан буруулав. 

	— Дар эх минь ээ! гээд хянагчийн хүүхэн, түргэн эргэв. — Ямар аятайхан авхай байгаа бол? Одоо ямар хачин бол оо вэ? Аймаар болжээ. Аксюша харав уу, харав уу? гэв. 

	— Тийм байна, яасан туранхай юм бэ? гэж Аксюша хариулав. 

	— Худаг дээр очих гэсэн болоод дахин харъя, тэр авхай нүүрээ буруулсан боловч би харсан шүү. Өрөвдмөөр болсон хүн байна шүү Маша гэв. 

	— Яасан их шавар шавхай вэ! гэж Маша хариулав. Хоёул, хашааны хаалга руу буцаад гүйв. 

	«Би ч аймаар харагдаж дээ. Хурдан шиг гадаадад гарч, түргэн засрах юм сан» гэж өвчтэй авхай бодов. 

	— За чи минь яаж байна? гэж нөхөр нь амандаа юм зажлан, сүйх тэрэгний дэргэд ирж асуув. 

	«Дандаа ганцхан юм асуугаад, өөрөө хоол идэж явах юм даа!» гэж өвчтэй авхай бодов. 

	— Зүгээр гэж авхай сулхан хэлэв. 

	— За хө, цаг уурын байдал ийм байхад холын замд явахад биед чинь сайнгүй байх гэж би зовж байна. Эдуард Иванович ч тэгж хэлж байна. Бид буцвал яах вэ? гэв. 

	Авхай уурласандаа дуугарсангүй. 

	— Цаг уурын байдал засарч, замын байдал тохитой болж, чиний бие тэнхэрвэл бид бүгдээрээ хамт явж болох болно шүү дээ гэв. 

	— Намайг уучлаарай. Хэрэв би, чиний үгэнд итгэж ороогүй бол аль хэдийн Берлинд очоод, тэнд онхи эрүүл байх байсан юм. 

	— Бололцоогүй байгаад яах ч аргагүй байсныг миний ангел (бурхан) чи мэднэ шүү дээ. Одоо нэг сар болох бол чиний бие засарч, би ажил явдлаа дуусгаж, бид, хүүхдүүдээ аваад явсан ч болно гэж би санаж байна. 

	— Хүүхдүүд бол эрүүл, би бол эрүүл биш байна шүү. 

	— Чи минь бодож үзээч, цаг уурын байдал ийм байхад замд чиний бие муудвал яах билээ? Ингэхлээр тун наад зах нь гэртээ очууштай байна. 

	— Гэртээ байгаад яах вэ? Гэртээ үхэх үү? гэж өвчтэй хатагтай ширүүвтэр хариулав. Тэгээд тэр авхай, үхэхээс айсан бололтой өрөвдмөөр, юу хэлэх бол гэсэн байдалтайгаар нөхрөө харж байв. Нөхөр нь хөмсгөө буулгаад, дуугарсангүй. Өвчтэй хатагтайн ам нь хүүхдийн ам шиг өмөлзөн, нүдний нь нулимс асгарав. Нөхөр нь алчуураар нүүрээ таглаад, сүйх тэрэгнээс холдов. 

	— Буцахгүй, явна гээд өвчтэй авхай, тэнгэр өөд харж, гараа зөрүүлж тавиад, холбоогүй үг шивгэнэн ярив. Бурхан минь! Яах билээ? гэв. Нулимс нь улам их асгарав. Хатагтай удтал их наманчлан залбирч мөргөсөн боловч, цээжин дотор нь өвдөн давчдав. Намрын манан ихдэх ч үгүй, багадах ч үгүй хэвдээ байлаа. Хөгжилтэй сэргэлэнгээр ярилцагч сүйх тэрэгний улаач нарын дээлийг замын шавар үсрэн будаж байв. 

	 

	II

	Сүйх тэргээ хөллөсөн боловч, улаач саатан зогсов. Улаач нь өртөө шуудангийн газрын жижиг байшинд оров. Тэр байшинд бүгчим халуун чийг ба талх, байцай, нэхийний үнэр ханхалж байв. Байшинд хэдэн улаач байснаас гадна, пийшингийн дэргэд тогооч авгай юм хийж, пийшин дээр нэхий дээл нөмөрсөн өвчтэй нэгэн хүн хэвтэж байлаа. 

	— Хведор гуай! Хведор гуай хаа байна? гэж үстэй дээлтэй, бүсэндээ ташуур хавчуулсан улаач залуу, байшинд орж ирээд өвчтэй хүний зүг хандаж асуув. 

	— Чи юу гэж дэмий аашилж явна. Федькаг асууж байна уу? гэж улаачдын нэг нь хэлээд, сүйх тэрэгнийхэн, чамайг хүлээж байна гэв. 

	— Гутал гуйх гэсэн юм. Миний гутал задарчихсан гэж залуу, толгойтой үсээ сэгсрэн, бүс дэх бээлийгээ засав. Унтаж байгаа юм уу? гээд пийшингийн дэргэд очоод, — Хведор гуай хаа байна гэж дахин асуув. 

	— Юу гэнэ ээ? гэж сулхан дуугаар асуух чимээ сонстов. Туранхай шар нүүртэй хүн пийшин дээрээс өндийв. Шар үстэй, туранхай өргөн цагаан гараараа хиртэй цамцтай шонтгор мөрөндөө гадуур хувцсаа нөмрөв. Дүү минь, чи яагаад унтуулахгүй байна гэв. 

	Залуу, шанагатай ус өгөв. 

	— Федя, гэж залуу хавчганан хэлэхдээ, одоо чамд шинэ гутал бараг хэрэггүй биз. Чи бараг явахгүй байх. Шинэ гутлаа надад өгнө үү гэв. 

	Тэр өвчтэй эрэгтэй хүн тамиргүй толгойгоо гөлгөр шанага руу тонгойж, ширвэгэр сахлаа усанд нь дүрсээр арай ядан сорон шунамхай уув. Сахал нь мушгирч, хонхойж ёнхойсон нүдээрээ залуугийн царай өөд харж ядна. Уснаас хошуугаа татаад гараа өргөж, нойтон уруулаа арчих гэсэн нь арчиж чадалгүй гадуур хувцасныхаа ханцуйд арчив. Үл дуугаран, хамраараа гүн амьсгалж, залуугийн нүүр өөд эгцлэн чармайн харж байв. 

	— Хүнд өгнө гэж хэлчихсэн бол би дэмий хэлж дээ. Хамгийн гол нь одоо, гадаа нойтон байна. Гэтэл би ажлаар явах гэж байна. Федькийн гутлыг асууя, түүнд гутал бараг хэрэггүй байх гэж би хувьдаа бодсон юм. Гэвч чамд хэрэгтэй байгаа бол хэлнэ үү... гэв. 

	Энэ өвчтэй хүний цээжин дотор нь багтарч ядан лугшин ханиалгаж эхлэв. 

	— Хоёр дахь сараа пийшин дээр хэвтэж байж, гутал хаа хэрэглэх вэ гэж тогооч авгай гэнэт ууртайгаар жижиг байшин дүүрэн тачигнав. Хараач, уушги зүрх нь амаараа гарах гэж байна. Хаана гутал хэрэглэх вэ? Шинэ гуталтай оршуулахгүй дээ. Цаг нь аль хэдийн болсон юм. Нүгэл хилэнцийг нь дээдэс уучлаг. Хараач, дотор нь багтраад сүйд болж байна. Үүнийг өөр байшин руу юм уу, өөр нэг тийш нь шилжүүлбэл таарах юм! Хотод больницууд байна. Гэтэл бүх булан эзэлчхээд, юу ч болсон юмгүй байна. Чамд ч зай завсар олдохгүй байна. Бас ариун цэврийг байцааж байна, гэв. 

	— Ээ Серега! Яваад, тэргэндээ суу, чамайг эрхмүүд хүлээж байна гэж шуудангийн ахлагч хаалгаар хашхирав. 

	Серега, хариу сонсолгүй явахыг завдтал өвчтэй хүн, ханиалган хариу хэлэх дохиог нүднийхээ харцаар өгөв. 

	— Серега чи, гутал ав гэж өвчтэй хүн, ханиалгаа дарж, амьсгаадаж хэлэв. Гагцхүү үхэхэд чулуу худалдаж аваарай гэж хэржигнэн нэмж хэлэв. 

	— Ах гуай минь баярлалаа. Чулуу заавал худалдаж авна гэв. 

	— Хүүхдүүд ээ, сонсоцгоосон биз гэж өвчтэй хүн, аяархан дуугаар хэлээд, дахин доош бөхийн ихээхэн ханиалгаж амьсгаа нь давхцав. 

	— Сонслоо гэж улаачдын нэг нь хэлэв. Серега, очиж тэргэндээ суу, эс тэгвэл ахлагч дахин тэвдэж гүйнэ. Ширкиний авхай өвчтэй явж байгаа юм байна шүү гэв. 

	Серега, уранхай том гутлаа хурдан тайлж, лангуун доогуур хаяад, Федорын шинэ гутлыг өмсөхөд хөлд нь яг таарав. Серега, гутал руугаа харж харж сүйх тэргэнд очихоор гарч явав. 

	— Ээ мөн ч сайхан гутал байна! Тосолъё гэж нэг улаач, Серега-г сүйх тэрэгний суудал өөд авирч жолоогоо хумьж байхад нь тос барьж хэлээд, зүгээр өгөв үү? гэв. 

	— Атаархмаар байгаа биз гэж Серега хариулаад, өндийн сууж, гадуур хувцасныхаа хормойгоор хөлөө ороогоод, явъя! Танд баярлалаа! гээд морио хашхиран, ташуураа даллан хөдлөв. Хүмүүс суулгаж, чемодан зэргийг ачсан сүйх тэрэг нөгөө тэрэгний хамтаар нойтон замаар хурдлан бөмбөрсөөр намрын манан дундуур далд оров. 

	— Өвчтэй улаач, бүгчим жижиг байшинд, пийшин дээр хэвтэж хоцроод, ханиалгасаар, албаар нөгөө тийшээ эргээд чимээгүй болов. 

	Байшинд орой болтол хүмүүс орж гарч хоол идэж байв. Өвчтэй хүн чимээгүй байв. Шөнө болохоор тогооч авгай пийшин өөд авирч, өвчтэй хүний хөл дээгүүр дамнаж үстэй дээл авав. 

	— Настасья чи, надад битгий уурла, чиний буланг даруй суллаж өгнө гэж өвчтөн хүн хэлэв. 

	— За за, зүгээр гэж Настасья дүнгэнэж хэлэв. За ах гуай, таны юу чинь өвдөөд байна. Хэлээ ч дээ гэв. 

	Бүх дотор муу байна. Юу болж байгааг бурхан тэнгэр мэднэ. 

	— Ханиалгахад хоолой чинь өвдөж байна уу?

	— Өвдөхгүй газар ер алга, миний үхэл иржээ гээд дахин дахин ёолон гиншив. 

	— Чи, хөлөө ингэж хуч гэж Настасья эргэхдээ гадуур хувцсаар нь хучаад пийшин дээрээс буув. Шөнө нь байшинд шөнийн гэрэл сүүтгэнэж, Настасья, бас арван улаач лангуун дээр чанга хурхиран унтацгааж байв. Гагцхан өвчтөн, пийшин дээр цээж нь хэржигнэн ханиалгаж, эргэлдэн байв. Өглөөгүүр чимээгүй нам гүм болсон байв. 

	— Энэ шөнө би, хачин зүүд зүүдэллээ гэж тогооч авгай маргааш өглөө нь эрт босоод хэлэв. Хведор гуай пийшин дээрээс буугаад түлээ хагалах гэж гарав. Тэгээд Настя аа би чамд тусалъя гэхэд нь та түлээ хагалж яаж болох вэ гэж би хэлж байх юм. Хведор гуай сүх аваад, түлээ сүрхий хагалахад нь мод нарийхан цууран үсэрч байх юм. Та өвчтэй байсан шүү гэж миний хэлэхэд, үгүй, би эрүүл гээд далайхад нь би айгаад хашхирч сэрэв. Үхсэн биш байгаа Хведор гуай, ах гуай! гэж дуудав. 

	Федор хариу дуугарсангүй. 

	— Үхсэн биш байгаа? Очиж үзье гэж сэрсэн улаач хэлэв. 

	Түүний шар үстэй өнгө нь зэвхийрсэн цэв хүйтэн гар пийшин рүү унжсан байлаа. 

	— Хянагчид очиж хэлье, үхсэн юм шиг байна гэж улаач хэлэв. 

	Федорт өөрийн төрөл садны хүн байхгүй, холын хүн байв. Маргааш нь хүүр оршуулах хэсэгхэн модтой газарт түүнийг оршуулжээ. Настасья, Федор гуайн үхсэн, зүүдэлснээ хүн бүхэнд хэдэн хоног ярив. 

	 

	III

	Хавар болов. Хиг хогтой мөсний завсраар горхи хоржигнон хурдан урсаж, хотын шалбаагтай гудамжнуудаар яваа хүмүүсийн хувцасны өнгө тод харагдан, яриа нь илхэн сонстоно. Хашаан доторх цэцэрлэгийн моднууд гөлөглөн, мөчрүүд нь зөөлөн салхинд үл мэдэг ганхаж, энд тэндгүй усны тунгалаг дусал дусаж, бор шувууд дур дураар жиргэж, жижиг жигүүрээ дэвэн нисэлцэнэ. Наран талын хашаа, байшин, мод гялалзаж, агаар огторгуй, газар дэлхий, хүн амьтан залуугийн амьсгалаар амьсгалан баяртай байв. 

	Хотын гол гудамжнуудын нэгэнд нь өмнөө шинэ сүрэл дэвсээстэй байсан байшин бол гадаадад гарахаар яаран явж байсан, үхлүүд, хүнд өвчтэй авхайн байшин ажээ. 

	Тасалгааны хамхиастай хаалганы үүдэнд өвчтэй авхайн нөхөр, бас нэг ахимаг настай авгай зогсож байв. Зөөлөн суудал дээр нэг лам доош харж эпитрахилд боосон юм барьж суув. Өвчтэй авхайн эх эмгэн, буланд урт артай гүнзгий суудалтай зөөлөн сандал дээр уухилж суув. Түүний дэргэд нэг зарц авгай, цэвэр алчуур барьж, алчуурыг эмгэн авъя гэхийг хүлээж байв. Өөр нэг зарц, эмгэний шанааг нэгэн юмаар арчиж оройвч доорх буурал толгой руу нь үлээж байв. 

	— Таны хамт Христос өршөөг анд нөхөр минь! гэж өвчтэй авхайн нөхөр нь хаалганы дэргэд зогсож байгаа ахимаг настай авгайд хэлээд, тэр чинь таныг их итгэдэг шүү дээ. Та минь аль болохоор ятгаж яриарай. Оч доо, гэв. Тэгээд түүнд хаалга нээж өгөх гэтэл эхнэрийн нь бүл энэ авгай түүнийг хорьж, алчуураар нүдээ хэд дахин таглаж, толгойгоо сэгсрэв. 

	— Би, одоо уйлаагүй мэт болох шиг байна гээд тэр авгай хаалгыг өөрөө нээж оров. 

	Нөхрийн нь сэтгэл их зовж, сандарч байв. Эмгэний зүг явснаа хэдэн алхмын наанаас эргээд тасалгаа дундуур явж ламын дэргэд очив. Лам, түүн рүү хараад, тэнгэр өөд харж сүүрс алдав. Өөд харахад нь өтгөн буурал сахал нь дээшээ болоод доошоо унжив. 

	— Бурхан минь! Бурхан минь! гэж өвчтэй авгайн нөхөр нь залбирав. 

	— Яах билээ гэж лам сүүрс алдаж дахин өөд харахад сахал нь өөдөө болоод, доошоо унжив. 

	— Тэнд эх нь байна! гэж нөхөр нь бараг цөхөрсөн байдалтай хэлэв. Тэр ч үүнийг тэсвэрлэхгүй байх аа. Тэр чинь энэ бүлдээ хэчнээн их хайртай билээ. Тэр минь, түүнийг тайвшруулж, эндээс гарахыг оролдвол, ямар байна гэв. 

	Лам босож, эмгэний дэргэд очив. 

	— Эхийн сэтгэлийг хэн ч үнэлж барахгүй. Гагцхүү бурхан л өршөөх юм гэж тэр хэлэв. 

	Эмгэн гэнэт чичирч, үргэлжлэн зогьсов. 

	— Эмгэнийг бага зэрэг тайвшрахаар бурхан энэрэлтэй гэж лам үргэлжилж хэлэв. Миний байсан хийдийн сургуульд Мария Дмитревнаас хүнд өвчтэй нэг хүн байсныг жирийн бадарчин эмнэж, богино хугацаанд эдгээснийг би танд хэлье. Энэ бадарчин одоо Москвад бий шүү. Туршиж үзэж болно гэж би Василий Дмитревичид хэлсэн дээ. Туршиж үзвэл тун наад зах нь өвчтөний сэтгэлийг зогоох сон. Бурхны авралаар ямар ч явдал бүтэж болно. 

	— Үгүй, тэр минь яасан ч амьдарч чадахаа больжээ. Та намайг яаж тайвшруулсан ч түүнийг бурхан авна гэж эмгэн хэлэв. Эмгэний зогьсох нь хүчтэй болоод, ухаангүй болов. 

	Өвчтэй авхайн нөхөр нь нүүрээ гараараа таглаж тасалгаанаас гүйж гарав. 

	Бүсгүй дүүгийнхээ хойноос бархиран гүйж явсан зургаан настай бүстэй хүүхэд нь байшингийн хонгилд аавтайгаа хамгийн түрүүнд дайралдав. 

	— Хүүхдүүд, ээжийнхээ дэргэд очъё гэж байна уу? гэж хүүхэд сувилагч асуув. 

	— Үгүй, эх нь эднийг үзэхийг хүсэхгүй. Дэргэд нь очвол сэтгэл нь зовно. 

	Бүстэй хүүхэд эцгийнхээ нүүр өөд харж, хоромхон зуур зогсоод, гэнэт ухасхийн сэргэлэн дуугаар хашхирч цааш гүйв. 

	— Аав аа энэ чинь турлиах шиг юм аа! гэж бүстэй хүүхэд нь бүсгүй дүүгээ зааж хашхирав. 

	Энэ үед бүл авгай өөр тасалгаанд өвчтэй авхайн дэргэд сууж, түүний үхнэ гэж шуударсан санааг засахаар зориуд яриа бэлтгэж байв. Доктор, өөр цонхны дэргэд уух зүйлийг хутган зуурч байв. 

	Өвчтэй авхай цагаан хувцас нөмөрч, эргэн тойронд нь тавьсан жинтүүнүүдийг түшиж, бүл авхайг дуугүй харж, орон дээрээ сууж байв. 

	— Чи минь, миний сэтгэлийг засах гэсний хэрэггүй, би хүүхэд биш, христосын мөргөлтөн авхай байна. Би, цөмийг мэдэж байна гэж өвчтэй авхай бүл авгайн үгийг гэнэт тасалдуулан хэлэв. Би удаан амьд байхгүйгээ мэдэж байна. Би үүний урьд нөхрийнхөө үгэнд сургагдаагүй бол аль хэдийн Италид очоод, эрүүл байх байсан байж магадгүйг ч мэдэж байна. Энэ бүхнийг түүнд хэлж байсан юм. Одоо яах вэ, бурхны тааллаар ийм болсон хэрэг биз. Бид бүгдэд нь их нүгэл хилэнц байгааг би мэдэж байна. Гэвч бүгдийг нь уучлах болов уу, магадгүй бүгдийг уучлах болов уу гэж бурхны энэрэлд найдаж байна. Би, их нүгэл хилэнцтэй хүн юм байна шүү дээ. Гэвч би түүнийхээ төлөө өчнөөн төчнөөн их зовлоо шүү дээ. Би, зовлонг тэсвэрлэн туулахыг хичээлээ... гэв. 

	— Багшийг дуудах уу? рашаан бүтвэл, таны бие амсхийх болов уу гэж бүл авгай хэлэв. 

	Өвчтэй авхай толгой дохиж зөвшөөрөв. 

	— Бурхан минь ээ! Нүгэл хилэнцэт намайг уучил гэж шивгэнэн хэлэв. 

	Бүл авгай гараад, багш ламыг нүдээрээ дохив. 

	— Энэ ангел (бурхан) байна! гэж өвчтэй авхай, нөхөртөө уйлж хэлэв. Нөхөр нь уйлав. Лам, хаалгаар оров. Эмгэн ухаангүй хэвээр байв. Нэгдүгээр тасалгаанд огт чимээгүй болов. Лам, хаалганаас гарч ирээд эпитрахилыг авч, үсээ засав. 

	— Бурхан минь, тэр маань одоо нэлээд тайвшраад байна. Та нартай уулзахыг хүсэж байна гэж лам хэлэв. Бүл авгай нөхөр хоёр нь орж ирлээ. Өвчтэй авхай бурхны хөрөг харж, дуугүй уйлж байв. 

	— Чамдаа баяр хүргэе гэж нөхөр нь хэлэв. 

	— Сайн үйлсэд, талархаарай! Одоо миний бие ямар аятайхан болов. Ямар учиртайг бүү мэд. Миний бие хачин аятайхан байна гэж өвчтэй авхай хэлэв. Нимгэн уруул нь инээмсэглэж байв. Бурхан, хэчнээн их энэрэлтэй юм бэ! Бурхан энэрэлтэй, төгөлдөр хүчтэй нь үнэн юм даа? гэв. Тэгээд нүд дүүрэн нулимс асгаруулан, бурхны дүрийг дахин наманчлан харав. 

	Дараа нь тэр авхайн санаанд гэнэт нэг юм орох шиг болов. Нөхрийгөө дохиогоор дуудав. 

	— Чи, миний хүссэнийг гүйцэтгэхийг хэзээ ч хүсэхгүй юм даа гэж өвчтэй авхай, дорой дуугаар тааламжгүй хэлэв. 

	Нөхөр нь хүзүү сунган хичээнгүйлж сонсов. 

	— Чи минь, юу хүс ээ вэ? гэж нөхөр нь асуув. 

	— Энэ докторууд юу ч мэдэхгүй юм. Жирийн эмч нар байна гэнэ. Тэд, хүмүүсийг эдгээж байна гэнэ гэж би, хэчнээн удаа хэлж байгаа билээ... Багш ч тэгж хэлж байна. Бэртэгчин хүн гэнэ. Чи яваач гэж өвчтэй авхай хэлэв. 

	— Чи минь, хэнд очоод ир гэж байгаа юм бэ? гэж нөхөр нь асуув. 

	— Бурхан минь! Чи юу ч ойлгохыг хүсэхгүй байна! гээд өвчтэй авхай нь нүүрээ үрчийлгээд нүдээ анив. 

	— Доктор түүний дэргэд ирээд, гарын нь судсыг барив. Судасны нь цохилт суларсаар байв. Доктор, нөхрийг нь нүдээрээ дохив. Өвчтэй авхай, энэ дохиог ажиглаж мэдээд цочин, эргэн тойрон харав. Бүл авгай, буруу харж уйлав. 

	— Битгий уйл, өөрийгөө ч битгий зовоо, намайг ч битгий зовоо, чамайг уйлахаар миний сүүлийн тайван байдал алдагдаж байна гэж өвчтэй авхай хэлэв. 

	— Ангел (бурхан) чи минь ээ! гэж бүл авгай, түүний гарыг үнсэв. 

	— Үгүй, чи энд үнс, үхсэн хүний гарыг үнсдэг юм шүү дээ. Бурхан минь ээ! Бурхан минь ээ! гэв. 

	Орой нь өвчтэй авхай, нэгэнт үхээд, том байшингийн нэг танхимд авслагдсан байв. Нэг лам, том тасалгаанд хаалгыг нь түгжээд Давидын ерөөлийг жигд аялгуугаар аажимхан гуншгинан уншиж суув. Өндөр мөнгөн тавиур дээрээс гөлгөр цагаан лааны гэрэл, нас барагчийн цонхигор цагаан дух, хөдөлгөөнгүй болон зэвхийрсэн цагаан гар дээр тусч, бас өвдөг хөлийн хуруун дээр дэндийсэн бүрхүүлийн хөдөлгөөнгүй атираа дээр тусч байв. Лам, өөрийн хэлж байгаа үгийн утгыг үл мэдэн, ерөөлөө жигд аялгуугаар уншиж, чимээ аниргүй тасалгаанд үг хачин сонсогдон замхарч байв. Холын тасалгаанаас хүүхдүүдийн дуу, хөлийн чимээ хааяа сонсогдож байв. 

	Сударт өгүүлсэн нь: «Хилэнцэж байна! Нүүрээ далдлан үхэж, шороондоо буцаж байна. Сүнс нь тонилог. Газар дэлхийн байдлыг шинэчлэн зохиож байна! Сүнсээ явуул. Бурхан дээдсийн яруу алдар үүрд бадартугай!» гэжээ. 

	— Нас барагчийн нүүр нь тайван бөгөөд сүртэй харагдаж байв. Хөрсөн цэвэр духанд нь ч, чанга жимийсэн аманд ч ямар ч хөдөлгөөн алга байв. Гэвч дээрх сүртэй үгсийг юунаа ойлгох билээ дээ. 

	 

	IV

	Түүний нас барснаас хойш нэг сарын дараа булшин дээр нь чулуун суварга босгов. 

	Нас барсан улаачийн булшин дээр чулуу ч байхгүй байна. Хүн оршуулсны тэмдэг болсон овгор шороон дээр шаргал ногоон ногоо ургаж байв. 

	— Серега чи, хэрэв Хведор гуайд чулуу худалдаж авахгүй бол чамд нүгэл болно гэж тогооч авхай станц дээр нэг удаа хэлжээ. Чи, тэр үед өвөл байна, өвөл байна гэж хэлж байсан шүү дээ. Одоо яагаад хэлсэн үгэндээ хүрэхгүй байна? Чи чулуу авна гэж миний дэргэд хэлсэн шүү дээ. Тэр хүн, чамаас гуйх гэж нэг удаа ирсэн билээ. Чулуу худалдаж авахгүй бол дахиж ирээд, багалзуурыг чинь шахна даа гэв. 

	— Би хэлсэн үгнээсээ няцаагүй байна шүү дээ гэж Серега хариулаад би, хэлсэн ёсоороо чулуу худалдаж авна. Төгрөг, тавин мөнгөний чулуу худалдаж авна. Би мартаагүй байна. Түүний чинь авчрах хэрэгтэй шүү дээ. Хот орох далимаар худалдаж авчирна гэв. 

	— Чи, загалмай ч гэсэн босгочихмоор юм. Бас бүтэлгүй хэрэг болж байна даа. Чи гутлыг нь өмсөөд явж байна шүү дээ гэж нэг хөгшин улаач, хариуд нь хэлэв. 

	— Би тэр загалмайг чинь хаанаас авах вэ? Хэрчим модоор хийж болохгүй шүү дээ гэв. 

	— Юу гэж хэлж байгаа чинь энэ вэ? Хэрчим модоор хийж болохгүй гэнэ. Сүх аваад, эртхэн шиг модон дотор ороод хийчихгүй юу. Агч мод ч огтолсон болно. Тэгвэл л боллоо шүү дээ. Ойн цагдаад очоод, архи уулгачих. Элдэв хэрэггүй зүйлийн төлөө архи уулгах гэж бэлтгэх хэрэггүй. Би, тун саяхан дамнуургаа хугалчхаад шинэ дамнуурга огтолж авсан, хэн ч нэг ч үг хэлээгүй гэв. 

	Серега, үүр хаяарахын хамт өглөө эрт сүх бариад модон дотор оров. Нар тусаагүй тул шөнө унасан хүйтэн шүүдэр өвс, ногоон модыг бүрхсэн байв. Дорно зүгээс үүр ажиглагдамгүй алгуураар гийж, нимгэн бараан үүлэнд бүрхэгдсэн огторгуйн гүнийг бүдэг гэгээ гийгүүлж эхлэв. Модны мөчир дээрх нэг ч навч хөдлөхгүй байв. Ойн гүнд шувууны жигүүрийн чимээ, модны шилмүүс хөдлөх чимээ хааяа сонсогдож ойн доторх нам гүм байдлыг хөндөж байв. Гэнэт байгалийн биш хачин чимээ гараад, модон дотор замхрав. Өнөөх чимээ, хөдөлгөөнгүй байгаа моднуудын нэгний нь дороос дахин дахин жигд сонсогдох болов. Энэ модны орой сүрхий доргиж, шимт навч нь шажигнаж, мөчрүүдийн нэгэн дээр нь сууж байсан бялзуухай сүүлээ хөдөлгөж хоёр дахин дэвээд, өөр модон дээр очиж суув. 

	Сүхээр мод цохиж байгаа чимээ улам улам бүдэг сонсогдон, нойтон цагаан цавчдас шүүдэртэй ногоон дээр үсрэн унаж, цавчилтад мод зөөлхөн доргиж байв. Мод, ёзоороос үзүүрээ хүртэл доргин хөдөлж бөхийгөөд үндсэн дээрээ аймаар сүрхий ганхаад, хурдан эгцрэв. Чимээ анир түргэн зогссон боловч, мод дахин бөхийж, гол нь хугарах чимээ дахин сонсогдож, мөчир шилмүүс нь хугаран доош бууж, мод үзүүрээрээ нойтон газар унав. Сүхний чимээ, хөлийн чимээ сонсогдохоо болив. Бялзуухай исгэрэн, дээш дэвэн нисэв. Бялзуухайн сууж байсан модны бүх мөчир, навчис нь ганхаж байснаа төдхөн үл хөдлөн уудам зайд гоёмсог сайхнаар дэлгэрэн харагдана. 

	Нарны түрүүчийн туяа, огторгуйд үүл нэвтлэн гийгэн цацарлаа. Манан, хонхор хотгороор бөөн бөөнөөрөө манаран, ногоон дээрх шүүдэр гялалзаж, сиймгэр цагаан үүл, хөх огторгуйд тарав. Ойн дотор шувууд төөрөлдсөн мэтээр шуугилдан зол жаргалыг ерөөсөн мэтээр шулганан, модны навчис баясгалантай түвшнээр ширжигнэн хөдөлж, ургаа моднуудын мөчир шилмүүс нь унанги үхсэн модны дээгүүр аажмаар ганхан хөдөлж байв.

